
1924 ГЪЭМ И МЭКЪУАУЭГЪУЭ МАЗЭМ И 1 ЛЪАНДЭРЭ КЪЫДОКI

ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

МафIэншэри гъавэншэри 
зэлъытащ.

Лъэпкъ Iущыгъэ:

Зыгъэхьэзырар
ЖЬЭКIЭМЫХЪУ

Маринэщ.

Мазаем и 25,
махуэку

Кувейтым и лъэпкъ гу-
фIэгъуэщ - Британием 
къыхэкIыу къэрал щхьэхуэ 
щыхъуа махуэр (1961 гъэм) 
егъэлъапIэ

1836 гъэм США-м щыяпэу 
Кольт Сэмюэл кIэрахъуэ 
къызэригупсысам щыхьэт 
техъуэ патент къратащ.

1921 гъэм Куржы ССР-р 
къызэрагъэпэщащ.

1946 гъэм Дзэ Плъыжьым 
зэреджэр Советыдзэ жиIэу 
зэрахъуэкIащ. 

1956 гъэм Хрущёв Никитэ 
КПСС-м и ХХ съездым и 
зэIущIэ зэхуэщIам къыщы-
псэлъащ Сталин Иосиф 
иригъэкIуэкIа политикэмкIэ 
зэрымыарэзыр къигъэлъа-
гъуэу, ар щIэпхъаджагъэ 
пыухыкIахэмкIэ игъэкъуан-
шэу. 

1977 гъэм Москва и мыза-
къуэу, Европэм щынэхъ ин 
дыдэу къалъытэу щыта 
«Россия» хьэщIэщым ма-
фIэсышхуэ дыдэ къыщы-
хъуащ. Абы цIыху 43-рэ 
хэкIуэдауэ щытащ. 

1992 гъэм Урысей хьэрш 
агентствэр къызэрагъэпэ-
щащ.

Актёр, СССР-м и цIыхубэ 
артист Санаев Всеволод 
къызэралъхурэ илъэси 109-
рэ ирокъу.

Тхыдэ щIэныгъэхэм я док-
тор, профессор, КъБКъУ-м 
и япэ ректору щыта Бэрбэч 
ХьэтIутIэ къызэралъхурэ 
илъэси 105-рэ ирокъу.

Филологие щIэныгъэхэм я 
доктор, КъБКъУ-м и про-
фессор, КъБР-м щIэны-
гъэхэмкIэ щIыхь зиIэ и лэ-
жьакIуэ КIуэкIуэ Джэмал-
дин къызэралъхурэ илъэс 
91-рэ ирокъу.

Инджылызым щыщ рок-
музыкант, «Битлз» гуп цIэ-
рыIуэм хэта Харрисон 
Джордж къызэралъхурэ 
илъэс 78-рэ ирокъу.

УФ-м и Президентым и 
лIыкIуэу Ипщэ федеральнэ 
щIыналъэм щыIэ, Урысейм 
и прокурор нэхъыщхьэу 
щыта, Урысей Федерацэм и 
ЛIыхъужь Устинов Влади-
мир и ныбжьыр илъэс 68-рэ 
ирокъу.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
пшэр техьэ-текIыу щыщыты-
нущ. ЩIыIэр махуэм граду-
си 2, жэщым градуси 5 - 3 
щыхъунущ.

Мазаем и 26,
мэрем

1712 гъэм Пётр Езанэм и 
унафэкIэ Тулэ къыщызэIуа-
хащ Iэщэ къыщыщIагъэкI 
завод. Ар Урысейм щыяпэ 
апхуэдэ IуэхущIапIэт. Абы 
зиужьурэ Тулэ къалэр къэ-
ралым Iэщэ къыщыщIа-
гъэкI и къалэ нэхъыщхьэ 
хъуащ. 

1714 гъэм пщы лIакъуэм 
щыщхэм къызэрыгуэкI сэ-
лэту дзэм къулыкъу ща-
мыщIамэ, офицер цIэр 
яфIэмыщыным теухуа уна-
фэ къыдигъэкIащ Пётр 
Езанэм. 

1918 гъэм Совет прави-
тельствэр Петроград икIри 
Москва Iэпхъуащ.

1935 гъэм Шотландием 
щыщ физик Уотсон-Уатт Ро-
берт радар IэмэпсымэщIэм 
и зэфIэкIыр здынэсыр 
къипщытащ. ЩIылъэми уэ-
гуми абы «къыщиубы ды-
фырт» куэдкIэ пэжы жьэ -
хэр.

1936 гъэм Германием 
щызэпкъралъхьащ «Фольк-
сваген» автомобиль лIэу-
жьыгъуэщIэр. Куэдым ягу 
зэрырихьам, и уасэкIи зэ-
рыезэгъырабгъум щхьэ кIэ 
абы «цIыхубэ автомобил-
кIэ» щоджэ а къэралым.

1990 гъэм СССР-м и Совет 
Нэхъыщхьэм и Пре-
зидиумым и унафэкIэ 
 СССР-м и Президент къу-
лыкъур ягъэуващ.

1990 гъэм советыдзэхэр 
Чехословакием кърашыжу 
щIадзащ.

1993 гъэм «Урысейм и Аг-
рарнэ парт» къызэгъэпэ-
щыным теухуа съезд зэхэ-
тащ.

Франджы тхакIуэ цIэ-
рыIуэ Гюго Виктор къы-
зэралъ хурэ илъэс 219-рэ 
ирокъу.

Совет парт лэжьакIуэ, Ле-
нин (Ульянов) Владимир и 
щхьэгъусэу щыта Крупская 
Надеждэ къызэралъхурэ 
илъэси 152-рэ ирокъу.

Совет футболист цIэрыIуэу 
щыта, Москва и «Спартак» 
клубыр къызэзыгъэпэща 
Старостин Николай къызэ-
ралъхурэ илъэси 119-рэ 
ирокъу.

2001 - 2006 гъэхэм Изра-
илым и премьер-министру 
щыта Шарон Ариэль (и унэ-
цIэ дыдэр Шейнерманщ) 
къызэралъхурэ илъэс 92-рэ 
ирокъу.

ТхакIуэ Щауэ Къалидар и 
ныбжьыр илъэс 80 ирокъу.

Актёр, РСФСР-м и цIыхубэ 
артист Жариков Евгений 
къызэралъхурэ илъэс 80 
ирокъу.

Адыгэ сурэтыщI, цIыхубэ 
IэпщIэлъапщIэ, IуэрыIуа-
тэдж, РАХ-м и дипломант, 
Адыгэ Республикэм щIыхь 
зиIэ и художник ГъукIэ 
Замудин и ныбжьыр илъэс 
68-рэ ирокъу.

КъБР-м и Парламентым и 
депутат, къэрал дамыгъэ 
лъапIэ зыбжанэ зыхуа гъэ-
фэща Тхьэгъэлэдж Тимур 
и ныбжьыр илъэс 56-рэ 
ирокъу.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
пшэр техьэ-текIыу щыщы-
тынущ. Хуабэр махуэм гра-
дуси 5 - 7, жэщым 1 градус 
щыхъунущ.

Хэкум и хъумакIуэм и 
махуэм ирихьэлIэу КъБР-м 
и Правительствэм и Унэм 
мазаем и 23-м гъуфIэгъуэ 
зэIущIэ щекIуэкIащ. Хэку 
зауэшхуэм хэтахэм я Iыхь-
лыхэм иратыжащ зауэлI-
хэм къыхуагъэфэщауэ 
щыта, ауэ яIэрымыхьэжа 
орденхэмрэ медалхэмрэ 
щыхьэт техъуэ тхылъхэр.

АПХУЭДЭХЭР къэху тэжы-
ным илъэс зыбжанэ хъуауэ 
лэжьыгъэшхуэ ирахьэлIэ 
КъБР-м щыIэ къэрал налог 
IэнатIэм и налог инспектор 
нэхъыщхьэ Нэхущ Ахьмэд-
рэ абы ипхъу КъБКъУ-м 
ПравэмкIэ, экономикэмрэ 
финансхэмкIэ институтым и 
магистратурэм и япэ кур-
сым щеджэ Дианэрэ.

ГъуфIэгъуэ зэIущIэр къы-
зэIузыха КъБР-м и Iэтащхьэ 
КIуэкIуэ Казбек ехъуэхъуащ 
къэралым и шынагъуэнша-
гъэр къызэзыгъэпэщхэм я 
махуэмкIэ.

- Урысейм IэщэкIэ Зэ щIэ у-
зэда и Къарухэм и ветеран-
хэмрэ нобэ я къалэн ягъэза-
щIэу ди Хэкур зыхъумэхэмрэ 
фIыщIэ ин яхузощI, - захуи-
гъэзащ къызэхуэсахэм 
КъБР-м и Iэтащхьэм. - Псом 
хуэмыдэу къыхэгъэщып-
хъэщ ветеранхэр, фэеплъ 
мыухыж яхуэфащэщ къэ-
ралым и щхьэхуитыныгъэр 
хъумэным зи гъащIэр щIэ-
зытахэм. Къэбэрдей-Балъ-
къэрым щыщу Хэку за-
уэшхуэм я псэр щатащ 
цIыху мин 40-м нэблагъэм. 
Си фIэщ мэхъу, къыдэкIуэ-

КъБР-м и Iэтащхьэ КIуэ-
кIуэ Казбек видеоконфе-
ренц мардэм тету щэбэт 
кIуам иригъэкIуэкIащ Коро-
навирус уз зэрыцIалэм Къэ-
бэрдей-Балъкъэрым зыще-
мыгъэубгъуным хуэунэтIа 
лэжьыгъэхэр къызэрызэра-
гъэпэщым, а узыфэм зэ ры-
пэщIэтым теухуа Iуэхухэр 
зэкIэлъызыгъакIуэ опера-
тивнэ штабым и зэIущIэр.

ЩIЫНАЛЪЭМ щыIэ сани-
тар-эпидемиологие щытыкIэр 
зыхуэдэм, медицинэ IуэхущIа-
пIэхэм я лэжьыгъэр зэре кIуэ-
кIым и гугъу ящIу къэпсэ-
лъащ «Роспотребнадзор»-м и 
управленэу КъБР-м щыIэм и 
унафэщI Пагуэ Жырас-
лъэнрэ КъБР-м узыншагъэр 
хъумэ нымкIэ и министр Къа-
лэбатэ Рустамрэ.

Мазаем и 20-м ирихьэлIэу 
коронавирус узыфэр цIыху 
20407-м къеуэлIауэ къахутащ, 
19078-р хъужащ, 361-р абы 
къахуегъэлакъым.

Госпиталхэм медицинэ дэIэ-
пыкъуныгъэ щагъуэт сыма-
джэ 459-м, абыхэм ящыщу 
48-р реанимацэхэм щIэлъщ, 
ИВЛ IэмэпсымэмкIэ цIыхуибл 
ягъэбауэ. Псори зэхэту госпи-
талхэм гъуэлъыпIэ 736-рэ 
щIэтщ. Амбулаторнэу сыма-
джэ 999-м йоIэзэ.

Коронавирусыр япкърытмэ 
зэхагъэкIын  папщIэ респуб-
ликэм и лабораторэхэм къэп-
щытэныгъэу мин 437-рэ ира-

гъэкIуэкIащ, илъэсыр къы-
зэрихьэрэ КТ-къэп щы тэ ны-
гъэу мин 13-м щIигъу 
пщIэн шэу ящIащ.

ЩытыкIэм кIэлъыплъхэм 
зэ рыжаIэмкIэ, зэрыщыту 
къапщтэмэ, щIыналъэм тхьэ-
махуихым щIигъуауэ йох коро-
навирус зэуэлIауэ къахутэхэм 
я бжыгъэр, иужьрей тхьэма-
хуэ зэхуакуитIым къриубыдэу 
процент 30-кIэ нэхъ мащIэ 
хъуащ сымаджэщхэм ягъэ-
гъуэлъхэр.

Унафэ къащтащ Тэрч щIы-
налъэм и сымаджэщ нэхъыщ-
хьэм мазаем и 22-м къы-
щыщIэдзауэ коронавирус 
зыпкъ рытхэр ямышэну. Нэхъ 
пасэу зэхуащIыжауэ щытащ 
Республикэ сабий клиникэ 
сымаджэщым, Къалэ клини-
кэ сымаджэщ №2-м, Шэ-
джэм, Прохладнэ щIыналъэ 
сымаджэщ нэхъыщхьэхэм, 
щIыналъэхэм зэдай сыма-
джэщым къыщызэIуахауэ 
щы та госпиталхэр. Медицинэ 
IуэхущIапIэхэр дезинфекцэ 
ящIа, ягъэкъэбзэжа нэужь нэ-
хъапэм зэрылэжьа мардэм 
техьэжынущ. 

Лэскэн сымаджэщым эпи-
демием пэщIэтыным хуэу-
нэтIа Iуэхухэр щызэфIэкIмэ, 
коронавирус узыфэр нэхъ 
хьэлъэу зыпкърыкIахэм я 
узыншагъэм щыкIэлъыплъ 
реабилитацэ къудамэ къы-
щы зэIуахыну траухуащ.

ЗэIущIэм щхьэхуэу и гугъу 
щащIащ COVID-19-м зэры пэ-

щIэт мастэр цIыхухэм яхэлъ-
хьэным теухуа Iуэхум. Мы зэ-
маным ирихьэлIэу республи-
кэм мастэр япэ хэIугъуэу 
цIыху 8285-м халъхьащ. ЦIыху 
зэхуэсыпIэхэм кIуэурэ мастэр 
яхэлъхьэн Iэмалри къагъэ-
сэбэп.

КъБР-м и Iэтащхьэм къыхи-
гъэщащ цIыхухэр гъунэгъуу 
зэбгъэдэмыхьэным, узыфэм 
зэрызыщахъумэ Iэмэ псымэ-
хэр къэгъэсэбэпыным, цIыху 
куэд щызэхыхьэ дауэдапщэ-
хэм хэтыну хуит ящIа бжы-
гъэм фIэмыкIыным хуэгъэ-
зауэ «Роспотребнадзор»-м 
игъэува мардэхэм иджыри 
тетын зэрыхуейр.

Къэбэрдей-Балъкъэрым и 
цIыхухэм вакцинэр яхэлъхьэ-
ным мыхьэнэшхуэ иIэщ, 
гъатхэ-бжьыхьэ лъэхъэнэм 
цIыху хэм нэхъыбэу къеуалIэ 
узы фэ зэрыцIалэхэм зэ-
рызауб гъур къэп лъытэмэ, - 
къыхигъэщащ КIуэкIуэ Каз-
бек.

Республикэм и Iэтащхьэм 
гулъытэ хэха хуищIащ коро-
навирус зэуэлIахэм ящыщу 
зи ныбжьыр илъэс 65-м щIи-
гъуахэр сымаджэщхэм ягъэ-
гъуэлъын зэрыхуейм, амбу-
латорнэу зэIэзэхэм хущ-
хъуэхэр пщIэншэу етыныр 
министерствэм адэкIи и нэIэ 
зэрыщIигъэтыпхъэм.

КъБР-м и Iэтащхьэмрэ 
Правительствэмрэ я 

пресс-IуэхущIапIэ.

Къэбэрдей-Балъкъэр Республикэм и 
Iэтащхьэ КIуэкIуэ Казбек Хэкум и хъу-
макIуэм и махуэм удз гъэгъахэр щи-
гъэтIылъащ «ЩIыхьым и МафIэ мыу-
жьых» мемориалу Налшык дэтым деж, 
хэкIуэда зауэлIхэм пщIэшхуэ зэра-
хуищIым и щыхьэту.

ДАУЭДАПЩЭМ хэтащ КъБР-м и Пар-
ламентым и УнафэщI Егоровэ Татьянэ, 
КъБР-м и Правительствэм и УнафэщI 
 Мусуков Алий, Урысей Федерацэм и 
Пре зидентым и полномочнэ лIыкIуэу Кав-
каз Ищхъэрэ федеральнэ округым щыIэм 
и Аппаратым КъБР-м къегъэщIылIа и фе-
деральнэ инспектор нэхъыщхьэ Мэ къуа-
уэ Тимур, Зауэм, лэжьыгъэм, IэщэкIэ Зэ-

щIэузэда Къарухэм, хабзэхъумэ органхэм 
я ветеранхэм (пенсионерхэм) я Къэ бэр-
дей-Балъкъэр жылагъуэ зэгухьэныгъэм и 
тхьэмадэ Шыхъуэбахъуэ Мухьэ мэд, рес-
публикэм и хабзэхъумэ органхэм я уна-
фэщIхэр, зауэмрэ лэжьыгъэмрэ я вете-
ранхэр, щIалэгъуалэ, дзэ-хэкупсэ жы ла-
гъуэ зэгухьэныгъэхэм я лIыкIуэхэр.

Къызэхуэсахэр дакъикъэкIэ щыму зэ-
хэтащ, зауэм хэкIуэда лIыхъужьхэм я фэ-
еплъым пщIэ хуащIу.

Хэкум и хъумакIуэм и махуэм ири-
хьэлIэу зэхыхьэхэр щекIуэкIащ Къэбэр-
дей-Балъкъэрым и къалэ, щIыналъэ псо-
ми.

КъБР-м и Iэтащхьэмрэ
Правительствэмрэ я пресс-IуэхущIапIэ.

Къэбэрдей-Балъкъэр Республикэм цIыхухэр егъэджэнымкIэ, щIэныгъэмрэ 
щIалэгъуалэм я IуэхухэмкIэ и министрым теухуауэ

Къэбэрдей-Балъкъэр Республикэм
и Iэтащхьэм и Указ

1. Къэбэрдей-Балъкъэр Республикэм и Конституцэм и 81-нэ статьям и «б» пунктым 
ипкъ иткIэ Къэбэрдей-Балъкъэр Республикэм цIыхухэр егъэджэнымкIэ, щIэныгъэмрэ 
щIалэгъуалэм я IуэхухэмкIэ и министру гъэувын Езауэ Анзор Кълышбий и къуэр.

2. Мы Указым къару егъуэт абы Iэ щыщIэздза махуэм щегъэжьауэ. 

Къэбэрдей-Балъкъэр Республикэм
и Iэтащхьэ КIУЭКIУЭ Казбек 

Налшык къалэ 
2021 гъэм мазаем и 20-м 
№17-УГ

КIуэкIуэ Казбек мазаем и 20-м 
 иригъэкIуэкIащ Къэбэрдей-Балъ-
къэр Республикэм ухуэныгъэ Iэна-
тIэм зыщегъэужьынымкIэ щыIэ Iэ-
малхэм щытепсэлъыхьа зэIущIэ.

АБЫ хэтащ КъБР-м и Iэтащхьэм и 
Администрацэм и УнафэщI Къуэдзо-
къуэ Мухьэмэд, КъБР-м и Прави-
тельствэм и УнафэщIым и япэ къуэдзэ 
Къуныжь МуIэед, КъБР-м ухуэны-
гъэмрэ псэупIэ-коммунальнэ хозяйст-
вэмкIэ и министр Бэрбэч Алим, Нал-
шык къалэ округым и щIыпIэ адми-
нистрацэм и унафэщI Ахъуэхъу Тай-
мураз.

КIуэкIуэ Казбек зэIущIэм хэтхэм ягу 
къигъэкIыжащ УФ-м и Правительст-
вэм мы гъэм къыщыщIэдзауэ бюджет 
щIыхуэхэр щIыналъэхэм зэрыщхьэ-
щах IэмалыщIэхэр хипщэу зэрыхуе-
жьар. А унафэм ипкъ иткIэ, апхуэдэ 
щIыкIэкIэ хуит къэхъу мылъкур щIы-
налъэхэм къыхуагъэнэж икIи инвес-
тицэ проектыщIэхэр щагъэзащIэкIэ 
ахэр къагъэсэбэпынуи Iэмал къарет. 
Къэбэрдей-Балъкъэрым щхьэщах 
къэ рал щIыхуэм къыпэкIуэу сом мел-
уан 870-рэ къыхуэнэжынущ.

ЩIыналъэхэм иратыж мылъкур 
фейдэ нэхъыбэ къыпэкIуэу зыхэплъ-
хьэ хъуну Iуэхухэм я щапхъэу нэгъуэщI 
хэкухэм къагъэсэбэпхэм щыхэплъащ 
зэIущIэм, абыхэм ящыщщ псэупIэхэр 
ухуэным хуэгъэпсахэри. Къэбэр-
дей-Балъкъэрым и инфраструктурэм 
зегъэужьынымкIэ унэтIыныгъэ нэ-
хъыщхьэхэм ящыщу къагъэлъэгъуащ 

КъБР-м и Iэтащхьэм МафIэ 
мыужьыхым и деж удз 
гъэгъахэр щегъэтIылъ

ЛIыхъужьхэм я пщIэр кIуэдыркъым

тей щIэблэм ахэр я щапхъэу 
зэрыщытынур. Нобэ мы 
пэшым щыттыжынущ Хэку 
зауэшхуэм хэтахэм яIэры-
мыхьэжа орденхэмрэ ме-
далхэмрэ щыхьэт техъуэ 
тхылъхэр. Ди жагъуэ зэ-
рыхъущи, абыхэм ящыщ 
куэ дыр щыгъуэзэну хунэса-
къым къэралым къахуищIа 
пщIэ лъагэм. Иужьрей 
илъэсхэм къриубыдэу ди 
деж лэжьыгъэшхуэ щокIуэкI 
зауэм и лIыхъужьхэм я цIэр 
къэIэтыжыным теухуауэ. Дэ 
тлъэкI къэдгъэнэнукъым 
абыхэм я цIэр фэеплъ мыу-

жьыжу ди тхыдэм хэтхэжа 
хъуным ехьэлIауэ.

Псори зэхэту зэIущIэм ща-
тыжащ дамыгъи 100-м щы-
хьэт техъуэ тхылъхэр. Абы-
хэм яхэтщ Бэракъ Плъыжь 
орденым, I нагъыщэ зиIэ 
Хэку зауэшхуэм и орденым, 
Вагъуэ Плъыжь орденым, 
«И хахуагъэм папщIэ», 
«Сталинград зэрахъумам 
папщIэ», «Ленинград зэра-
хъумам папщIэ», «Кавказыр 
зэрахъумам папщIэ», «Со-
вет Заполярьер зэрахъумам 
папщIэ», «1941 - 1945 гъэхэм 
екIуэкIа Хэку зауэшхуэм 

Германием зэры щы текIуам 
папщIэ» медалхэм я удосто-
веренэхэр. А тыгъэ лъапIэ-
хэр иджы фэеплъу къахуонэ 
зыхуагъэфэщауэ щытахэм 
я щIэблэм. 

ЗэIущIэм кърагъэблэгъат 
лIыхъужьхэм я бынхэр, 
къуэ рылъху-пхъурылъхухэр. 
«Сталинград зэрахъумам 
папщIэ» медалыр зыхуа-
гъэфэщауэ щыта лейтенант 
нэхъыжь Лыджыдэ Джабар 
и дэфтэрыр къратыжащ 
абы и къуэ Владимир, «Ста-
линград зэрахъумам пап-
щIэ», «Кавказыр зэрахъу-

мам папщIэ» медалхэр 
зыхуагъэ фэщауэ щыта за-
уэлI ЛIуп Данил и дэфтэрхэр 
къы Iэ рыхьэжащ абы и къуэ 
Нурхьэлий, нэгъуэщIхэми.

Къэхутэныгъэ лэжьыгъэ-
хэр егъэкIуэкIын щы щIадза 
2015 гъэм и мазае лъандэрэ 
Хэкум и хъумакIуэ 250-м 
щIигъум я кIуэдыкIар наIуэ 
ящIащ. КъищынэмыщIауэ, 
къэрал тыгъэ 312-рэ къа-
хутэжри, сэлэтхэм я уна-
гъуэхэм Iэрагъэхьэжащ.

ЗэIущIэм хэтащ КъБР-м и 
Пар ламентым и УнафэщI 
Егоровэ Татьянэ, КъБР-м и 
Правительствэм и УнафэщI 
Мусуков Алий, Урысей Фе-
дерацэм и Президентым и 
полномочнэ лIыкIуэу Кавказ 
Ищхъэрэ федеральнэ окру-
гым щыIэм и Аппаратым 
КъБР-м къегъэщIылIа и фе-
деральнэ инспектор нэ-
хъыщхьэ Мэ къуауэ Тимур, 
Зауэм, лэжьыгъэм, IэщэкIэ 
ЗэщIэузэда Къарухэм, хаб-
зэхъумэ органхэм я вете-
ранхэм (пенсионерхэм) я 
Къэ бэрдей-Балъкъэр жыла-
гъуэ зэгухьэныгъэм и тхьэ-
мадэ Шыхъуэбахъуэ Му-
хьэ мэд, Къэрал Думэм и 
депутат Геккиев Заур сымэ.

ГуфIэгъуэ зэIущIэм и 
кIэухыу кърихьэлIахэм фэ-
еплъ сурэт зытрагъэхащ.

ЖЫЛАСЭ Замир.

Ухуэныгъэ IэнатIэм
нэхъри зегъэужьын

псэупIэхэр, гъуэгухэр ухуэныр, апхуэ-
дэуи социальнэ мыхьэнэ зиIэ Iуэху-
щIапIэхэм къедза щIыпIэхэр зэIузэ-
пэщ щIыныр. Къапщтэмэ, республи-
кэм мы зэманым щIэгъэхуэбжьауэ 
псэупIэхэр щаухуэ: илъэси 10 гъунэ-
гъум къриубыдэу псэупIэу метр зэб-
гъузэнатIэ мелуаниблым нэблагъэ 
 ятыну я мурадщ. Гъуэгухэр ухуэнымкIэ 
IэнатIэр къапщтэмэ, мы гъэм къри-
убыдэу щIыналъэ трассэу километри 
110-рэ къызыхуэтыншэу зэрагъэпэ щы-
жыну траухуащ, муниципальнэ гъуэ-
гухэр зыхуей хуэгъэзэн лэжьыгъэми 
пащэнущ. Дэтхэнэ зы ухуэныгъэми 
цIыхур псэун папщIэ зыхуеину псори 
ешэлIауэ, унэм къедза щIыпIэри зэ-
Iузэпэщу щытын хуейщ.

2020 гъэм республикэм и Iэтащхьэм 
ухуакIуэхэмрэ муниципальнэ зэгу хьэ-
ныгъэхэм я унафэщIхэмрэ къалэн 
ящищIауэ щытащ щылажьэ щIыпIэ-
хэм зэдэууэ зрагъэужьыну, объектхэр 
щаухуэкIэ е къызыхуэтыншэу щызэра-
гъэпэщыжкIэ абыхэм я хъуреягъри 
зэIузэпэщ ящIыну, гъуэгухэр яукъуэди-
ину, зыхуеину инженер коммуника-
цэхэр ирашэлIэну. Нэхъапэм а лэжьы-
гъэм трагъэкIуэдащ республикэм, му-
ниципальнэ бюджетхэм я мылъкур, 
апхуэдэуи лъэпкъ проектхэм къыхуа-
утIыпщ ахъшэр. Иджы абы  хуаутIыпщ 
хъунущ щIыналъэхэм къы хуагъэнэж 
ахъшэр икIи а мылъкум къыхэхъуэ-
нымкIи Iэмалхэри щыIэщ.

Республикэм и Iэтащхьэм Прави-
тельствэм пщэрылъ щищIащ КъБР-м 
и экономикэм дежкIэ нэхъ мыхьэнэ-
шхуэ зиIэ инвестицэ проектхэр сыт 
хуэдэхэрами ягъэбелджылыну, щIы-
налъэм и инфраструктурэм трагъэ-
кIуэдэн папщIэ кърат мылъкур тра-
гуэшэн хуэдэу.

КъБР-м и Iэтащхьэмрэ Прави-
тельствэмрэ я пресс-IуэхущIапIэ.

ЗыIэрагъэхьа ехъулIэныгъэхэмрэ илъэс 
куэд хъуауэ хьэлэлу зэрылажьэмрэ 
 папщIэ

Къэбэрдей-Балъкъэр Республикэм и 
ЩIыхь тхылъыр етын

Князев Сулеймэн Уэлий и къуэм - 
«Урысейм къэрал кIуэцI IуэхухэмкIэ и 
 органхэмрэ къэрал кIуэцI дзэхэмрэ я 
 ветеранхэм я зэгухьэныгъэ» Урысейпсо 
жылагъуэ зэгухьэныгъэм и Къэбэрдей-
Балъкъэр щIыналъэ къудамэм и уна фэ-
щIым;

цIэ лъапIэхэр яфIэщын:

«Къэбэрдей-Балъкъэр Республикэм
щIэныгъэмкIэ щIыхь зиIэ и лэжьакIуэ»

Разумов Виктор Владимир и къуэм - 
гидромелиорацэмрэ дыкъэзыухъуреихь 
дунейм кIэлъыплъынымкIэ федеральнэ 
къулыкъущIапIэм и «Бгы лъагэ геофизикэ 
институт» къэрал бюджет IуэхущIапIэм 
геологиемрэ геофизикэмкIэ и IэнатIэм 
къэхъукъащIэ къызэрымыкIуэхэмкIэ и 
 къудамэм уэсукхъуэхэр къуршхэм къе гъэ-
хыным теухуа щIэныгъэ-методикэ чэн-
джэщхэр зэхэлъхьэнымкIэ и лабораторэм 
и щIэныгъэ лэжьакIуэ пажэм,

«Къэбэрдей-Балъкъэр Республикэм 
щIыхь зиIэ и къегъэлакIуэ»

Балъкъэр Хъусен Хьэмидбий и къуэм 
- Урысей Федерацэм Граждан зыхъу мэ-
жыныгъэмкIэ, къызэрымыкIуэ щы ты кIэ-
хэмкIэ, къэхъукъащIэ шынагъуэхэм я 
Iэужьхэр гъэкIуэдыжынымкIэ и минис-
терствэм и Управленэ нэхъыщхьэу Къэ-
бэрдей-Балъкъэр Республикэм щыIэм 
МафIэсым пэщIэтынымкIэ и къэрал 
 къулыкъущIапIэм и мафIэсгъэункIыфI-
къегъэлакIуэ гупым и мафIэсгъэункIыфI-
къегъэлакIуэ частым и 13-нэ къудамэм и 
унафэщIым, 

«Къэбэрдей-Балъкъэр Республикэм 
щIыхь зиIэ и экономист»

Тхьэгъэзит Темырбий Токъан и къуэм 
- Урысей Федерацэм и Банк нэхъыщхьэм 
инкассацэмкIэ и Урысейпсо зэгухьэны-
гъэм Къэбэрдей-Балъкъэр Республикэм 
инкассацэмкIэ щиIэ щIыналъэ къулыкъу-
щIапIэм и унафэщIым. 

   Къэбэрдей-Балъкъэр Республикэм
   и Iэтащхьэ КIУЭКIУЭ Казбек
Налшык къалэ
2021 гъэм мазаем и 20-м
№14-УГ

КIуэкIуэ Казбек лэжьыгъэ IуэхукIэ Iу-
щIащ Урысейм и Банкым и Къудамэм - 
Къэбэрдей-Балъкъэр Республикэм щы-
Iэ Лъэпкъ банкым и унафэщI КIэрэф 
Мурат.

ЗЭIУЩIЭР теухуауэ щытащ республикэм 
щыпсэухэм я мылъкур зэрагъэкIуэнымкIэ 
яIэ щIэныгъэм хэгъэхъуэным, щIыналъэм 
мылъкур нэхъыфIу къыщыгъэсэбэпыным-
кIэ Iэмалхэр нэхъыбэ щIыным, КъБР-м и 
Правительствэмрэ Урысейм и Банкымрэ 
2019 гъэм зэращIылIауэ щыта «гъуэгу кар-
тэ» зэгурыIуэныгъэм къыщыгъэлъэгъуа, 
ахъшэ зэIэпамыхыу пщIэр яту Iуэхур зэ-
теухуэным хуэунэтIа къалэнхэр гъэзэ щIэ-
ным ехьэлIа Iуэхухэм.

КIуэкIуэ Казбек а унэтIыныгъэмкIэ нэ-
хъыщхьэу зэлэжьыпхъэхэр къигъэнэIуащ: 
«Финанс IэнатIэм бжыгъэр зи лъабжьэ Iэ-
малхэр къыщыгъэсэбэпыныр къэралым 
иригъэкIуэкI политикэм и унэтIыныгъэ нэ-
хъыщхьэхэм ящыщ зыщ, ар зыхуэгъэпса-
ри цIыхухэм я псэукIэр егъэфIэкIуэнырщ».

 КIэрэф Мурат щIыналъэм и Iэтащхьэр 
щыгъуазэ ищIащ «Гъуэгу картэр» зэрагъэ-
защIэм кърикIуахэм. Къапщтэмэ, мы зэ-
маным яужь итщ ахъшэр зэIэпамыхыу 
Iуэхутхьэбзэ лIэужьыгъуэщIэхэр щIэным 
хуэкIуэным. Абыхэм ящыщщ жылагъуэ 
транспортымкIэ зэрызекIуэм щIат пщIэри, 
МФЦ IуэхущIапIэхэм къыщыхуащIэ къэ-
рал Iуэхутхьэбзэхэм пэкIуэри апхуэдэ щIы-
кIэкIэ яту зэтеухуэным. Гъэунэхуныгъэ 
мардэм тету еджапIэхэм ящыщ зым щы-
хапщэну я мурадщ кампус проектхэр - 
«МИР» картэр къагъэсэбэпурэ пщIэр яты-
ныр. Банк картэмкIэ еджапIэм щIыхьэ зэ-
рыхъунум и мызакъуэу, ныбжьыщIэм 

еджапIэм и шхапIэм къыщригъэщта ерыс-
къым и уасэри абыкIэ итыну Iэмал къиты-
нущ абы. Апхуэдэ щIыкIэкIэ адэ-анэхэм 
щыгъуазэ защIыфынущ и быным ишхыр 
зыхуэдэм, щышха зэманым. Проектыр 
мыгувэу республикэм и школхэм къыща-
гъэсэбэпыну къыхалъхьэнущ.

Iуащхьэмахуэ лъапэ щыхуащIэ Iуэхут-
хьэбзэхэм пэкIуэри ахъшэ зэIэпамыхыу 
ятыфу щIыным, эквайринг Iэмэпсымэхэм 
хуэдэхэр республикэм и бэзэрхэми щы-
гъэувыным йолэжь. «Иджырей электрон 
Iэмэпсымэхэр финанс Iуэхутхьэбзэ щы-
хуащIэкIэ къагъэсэбэпыныр махуэ къэс 
цIыхур зыхуей хъууэ ди псэукIэм къы хы-
хьащ икIи республикэм щыпсэухэм фи-
нанс и лъэныкъуэкIэ яIэ щIэныгъэм абы и 
фIыгъэкIэ хагъахъуэ. IэнатIэм къыхыхьэ 
щIэм зегъэсэным мыхьэнэшхуэ иIэщ эко-
номикэми жылагъуэми зегъэужьыным-
кIэ», - къыхигъэщащ КIэрэф Мурат.

ЦIыхухэм я финанс щIэныгъэм хэгъэ-
хъуэным хуэгъэзауэ проект зэмылIэужьы-
гъуэхэр ягъэзащIэ. Къэбгъэлъагъуэмэ, 
илъэс кIуам апхуэдэ онлайн-дерсхэм хэ-
тащ Къэбэрдей-Балъкъэрым и школи 
188-рэ, ирагъэджащ цIыху мин 30 хуэдиз. 
Финанс щIэныгъэ ягъуэтыным хуэунэтIа 
дерсхэр ирагъэкIуэкI пенсионерхэмрэ хьэ-
рычэтыщIэхэмрэ папщIи. Абы нэмыщI, 
Кавказ Ищхъэрэ федеральнэ щIыналъэм 
Урысейпсо финанс зачёт нэхъ жыджэру 
щат и щIыпIэхэм ящыщщ республикэр. 
Къэбэрдей-Балъкъэрым щыпсэухэм ящы-
щу зачётым хэтащ цIыху 15230-рэ - ар ок-
ругым хыхьэ щIыналъэхэм щынэхъыбэ 
дыдэщ.

КъБР-м и Iэтащхьэмрэ
Правительствэмрэ я пресс-IуэхущIапIэ.

Къэбэрдей-Балъкъэр Республикэм и къэрал
дамыгъэхэр тыным и IуэхукIэ

Къэбэрдей-Балъкъэр Республикэм
и Iэтащхьэм и Указ

КъБР-м и Iэтащхьэ КIуэкIуэ Казбек 
IущIащ КIэрэф Мурат



ХэкулI, щIэныгъэлI щэджащэ Бэрбэч ХьэтIутIэ (1916 - 1965)

И  цIэр  университетым  зэрехьэ

ЛIы иримыкъу
Роман. Ещанэ  Iыхьэ

ЧЭРИМ  Марианнэ
(КIэлъыкIуэр. ПэщIэдзэр 2020 

гъэм и №№ 125 - 130-хэм, 2021 
гъэм и №№2 - 4, 6, 8, 11, 12, 17-хэм 

итщ).

МАШЭ игъащIэм къыIэрыхьатэ-
къым зэрыщыту езым теухуауэ къы-
фIэщI апхуэдэ тхыгъэ. Махуэ къэс 
сабийхэм я пащхьэм тхылъ IэщIэ -
лъу иувэ егъэджакIуэм япэу къе-
джэкIэ зригъэщIам хуэдэт, апхуэ-
дизкIэ и гум пхыкIат попым кърита 
тхьэлъэIури. И нэр тхылъымпIэ на-
пэм къытрихыныр и гум имыдэу, 
хъыджэбзыр и закъуэ къэна нэу -
жьи и пIэм ижыхьауэ итащ зы-
къомрэ, итIанэ къуэгъэнапIэм къуэ-
тIысхьэри, гурэ псэкIэ Хьисэ лъа-
пIэм зыхуигъэзащ. Тхьэмэ - тхьэщ, 
бегъымбармэ - бегъымбарщ, цIыху-
фIу дунейм щытетакIэ, зыгуэр 
къыхуищIэнщ. Пэжынкъым мыр зи 
дахагъ тхьэлъэIупIэм дэIэ пы -
къуэгъу къыхуэхъун псэ щIэ-
мытынкIэ. 

Зызыхуигъазэр имыщIэу, игу къы-
пылъадэ псалъэхэмкIэ, зэрыригъа-
джэ урысыбзэмкIэ лъаIуэ Машэ и 
гулъытэр здэжэхэр гъэщIэгъуэнт. 
Псори къэгъэнауэ, Марат и адыгэ 
акцентым и дыхьэшхын къигъакIуэ 
зэпытт абы. Иджыпсту и псэм и 
 къабзапIэр къызэрилъыхъуэж анэ-
дэлъхубзэм къимыухъуреихьуи 
псэу фынутэкъым. Зэджэм и цIэри, 
и щытыкIэри имыщIэу, езы урысы-
бзэм здишэмкIэ макIуэ. Зэгуэр 
 псалъэ псори тхьэлъэIуу щыта-
гъэнщ. Ар мыпэжмэ, сыт лъэпкъ 
къэс бзэ щхьэхуэ щIратар? Тхьэм и 
цIэр диныбзэкIэ къипIуэмэ, узэхи-
хыу, ар умыщIэмэ, и щIыб къыпхуи-
гъазэ нэхъей? Пэжынкъым ар! Хьэ-
мэрэ ерыщу сыщелъэIум деж си 
лъэIур здынэсыпхъэм нэсу, селъэIу-
ну си акъыл схуримыкъумэ, е ез-
мыкуфмэ, сыкъыфIэмыIуэхуу? Ари 
пцIыщ. Сэ селъэIуну сигу къэмыкI 
щIыкIэ, сыкъэзыгъэщIам бзэ къы-
зэрысIурилъхьам къикIынкIэ хъунур 
зыщ: Езым сызэрыхуэныкъуэнум 
шэч хэлътэкъыми, арыххэу сигу 
илъыр къысхуэпсэлъ закъуэмэ, ар 
нэхъыфI дыдэу сщIэ бзэмкIэ пса-
лъэм схуигъэзэгъэххэмэ, жысIэр 
занщIэу зэхихын хуэдэу сызэтриу-
хуащ. Анэдэлъхубзэращ си тхьэ-
лъэIум дамэ хуэхъунур, седжауэ 
щIэ ныгъэ збгъэдэлъми хьэрф 
 къыс хуимытхъэми, тхьэлъэIубзэ 
сщIэ ми сымыщIэми, сыцIыхуфIми 
сыцIыху Iейми. ЗыхэсщIэм цIэ фIэс-
щыфын Iэзагъыр си псэм пыщIа си 
бзэм фIэкIа, зыми къызитынукъым. 
Зыгуэр къысхуэзыщIэфыну За -
къуэм гу зылъезгъэтэн папщIи, анэ-
дэлъхубзэм нэхърэ нэхъ Iэмэ псы-
мэфI згъуэтынукъым. Дауэ ухуей-
ми, еджэ, - узэхихынущ! Сыт 
 ухуейми, жыIэ, - къыпхуищIэнущ! 
Зы къэзгъэцIыху, зэи сымылъэ-
гъуауэ сифI зезыхуэ къару щэху! 
Ухэт уэ? Сыхэт сэ? ДызэфIумыгъэ-
кIуэд Уэрэ сэрэ! 

Геленджик къыщикIыжым зэ-
хъуэпса пшэ хужьхэм ещхьу псын-
щIэ хъуат Машэ члисэм къыщы -
щIэкIыжам, апхуэдизкIэ и псэр 
тыншыжати. Тетыфыну пIэрэ пса-
лъэ зритыжахэм? Тетыфынщ. Абы 
иджы  куууэ зыхещIэ езым и къуан-
шагъэхэри, Марат сэбэп зэры хуэ-
мы хъури. Зыхуимыгъэгусэу икIи 
зы хузэкIэщIимышу, зэрызэбгъэ дэ-
кIы жыпхъэр къыгуригъэIуэнщ. 
Езым къыгурыIуакIэщ нэгъуэщIу 
зэры мыхъунур. Попым жиIэ псор и 
фIэщ мыхъуами, и гупсысэм зди-
унэтIыпхъэмкIэ зэрызигъэзар 
IупщIщ. 

Катеринэ и пхъум хуигъэува Iэнэр 
иузэдакIэт Машэ къыщыщIыхьэ-
жам. Зыри къызэрыримыгъэблэ-
гъам щыгуфIыкIыжащ. Хьэгъуэ лIы-
гъуэ нэхърэ нэхъыфIт ар нобэ здэ-
щыIар. 

Iэнэр Iуахыжу щхьэж и Iуэху зэ-
рихуэну зэанэзэпхъум пэш зыры-
зым зыщIагуэшэжа нэужь, Машэ и 
телефоныр къеуащ. Къэпсалъэр 
Андрейт. ЕджапIэм къыдыщIэса 
майкъалэдэс урыс щIалэ. Къехъуэ-
хъун и мурадщи, хьэщIэ зыкъы хуи-
щIыну мэлъаIуэ. КърекIуэ. Иджы ри 
гувакъым. Машэ и лэгъунэм къы-
щIэ кIыжри, Iэнэр къигъэ щIэрэ щIэ-
жын щIидзащ.

3
Псори зэрыпсалъэр 

адыгэбзэт

IэшрыI гъэвэгъуэм нартыху зэ-
теудамрэ шэмрэ я уасэр доуей. 
ИужькIэ удзу къыхэжыр нартыху 
хужьу къыщIэкIрэ шэ уэшх къешх-
ми, къехыжынукъым. Абы ещхь 
 хъуат Марат и лэжьэгъухэм я къап-
хъэн гъэувыкIэр. ЛIыгъумхэ я дыуэ-
щIым зэрыкIуэнум зыхуагъэ хьэ зы-
рын ямыухыурэ, Щыхьым зэрып-
сэур къэIуащ. ИтIани, загъэхъеин 
щIадзакIэти, къызэщIэзыгъэплъа 
щхьэусыгъуэр зэрыщымыIэжым 
хуэ дэу, здежьам нэсыным хущIе-
гъуэжыфакъым. НэгъуэщI кIуапIэ 
щыIэу арат? Е зэкъуэту Марат ира-
хужьэ, е езыхэм я нэ вагъуэр яре-
гъэлъагъуж. 

Щыхьым тезыр тралъхьэну Марат 
хигъэзыхьа щIалиплIрат ахэр: уэ-
чылу щыта Iэмыр, оперативник 
 Рустам, прокурор Жыраслъэн, сле-
дователь Батыр сымэ. ХеящIэ урыс 
бзылъхугъэр зыми щыгъуазэтэ-
къым. 

УзэгурыIуэныр тыншт, бзэгузехьэ 
къыпхэмыкIыну пщIэмэ. Зым ад-
рейм хуищI дзыхьым гурыщхъуэри 
кIэрыщIат. Марат - Маратт, ахэр 
зэрызэкъуиудын Iэмалым хуэ мы-
Iэрыхуэмэ? КъулыкъущIэхэм зыгуэр 
щызэпаубыдым деж, зыщыгугъыр е 
къэрал хабзэрщ, е а хабзэм ебэ-
къуэфхэрщ. Марат хуэдэ закъуэтIа-
къуэхэрщ а лъэныкъуитIым я зэ-
хуакум дэтыфыр. Апхуэдэхэм хаб-
зэми я фейдэ хах, абы укъызэ-
рыпекIуэкIынури ящIэ. ЗыгуэркIэ 
къы щыхагъэзыхь къэхъумэ, утыку 
зэрит фащэм бжьыгъэ кърамынэну 
яхузэфIокI. КъафIыщIэщаIауэ къы-

щыпфIэщIым дежи, я къунтхым 
фIэлъ хьэмбылур яхъуэжу аркъу-
дейщ. Дыщэми дыщэ бдзэжьейми 
зыхагъэкIыжын я хьэлкъым. 

Пэжми щхьэукъуэкIэ щыгъупщэ-
жауэ щхьэкуцIыр зэрехуэ. Уегъэ-
шынэ, уегъэгузавэ, укъегъэгугъэ, 
уегъэбэлэрыгъ. Утрегъэгушхуэ! 
Ара гъэнщ илъэс зыбгъупщI хъуауэ 
Марат зэрызыбгъэдигъэхьэ къу-
дейм ириуэркъ щIалищымрэ абы-
хэм нэхърэ илъэс зытхухкIэ нэ -
хъыжь Жыраслъэнрэ абы и къунт-
хым зыкъыпагъэхун мурадыр щIау-
къуэдиипар. Е улIэн е улIын! БампIэ 
зэтрихьахэр щахуэмыхьыжым, Ма-
рат зыкърамыгъащIэу зэхуэзэри 
зэпсэлъахэщ, нэгъуэщIу жыпIэмэ, 
къалэ шхапIэхэм къыщIэкIри, гъат-
хэ губгъуэм Iугъуэмэ зыщыуа, дза-
сэм фIэлъу дэп мафIэкIа гъэжьа 
мэлыл щызэдашхащ. 

Щыхьым лIауэ къызэрыIуу, гу-
жьейхэри, «зиукIыжыным ехулIэн» 
къуаншагъэм иупхыфыну щыIэ 
щыхьэт псори ягъэпщкIун щIадзат 
япэщIыкIэ. АрщхьэкIэ лIа хуэдэр 
къэхъужри, псори къагъэнэжми 
 хъуну къыщIэкIащ. ИтIани зэры хь-
зэрий къэхъеям Марат зрапщы-
тыныгу ищIыIуати, къикIуэтыжыныр 
зым адрейм хуимыдэжу, ЛIыгъу-
мым и къекIуэкIыкIар «къалэным и 
мардэм икIа» тезырым ирахулIэныр 
унафэу къащтэ иджы щIалиплIым. 

ХэкIыпIэм я нэхъ тыншыр узэ-
гъусэу министрым деж ущIыхьэу 
ухуэтхьэусыхэнырт. «Уэ сыт абы 
апхуэдиз щIыхэпщIыкIыр?» упщIэр 
къызэрыIунум ухуэхьэзыру. А мы-
лым лъапцIэу техьэфын къахэкIа-
къым. Министрым и фIэщ хъунур 
Марат жиIэращ. Абы и урысыбзэри 
нэхъ хуэщIащ, дзыхьи къыхуещI. 
Сытми, нэрылъагъуу загъэхъеищэ-
ныр дзыхьщIыгъуэджэщ. Ахэра зы-
мыщIэр Марат и Iэр зэрыкIыхьыр? 
УнафэщIхэм хъыбар егъэщIэн                
хуейр пэжщ, ауэ езыхэм я Iуэху 
хэмылъу, зэрымыщIэкIэ къащIа 
хуэдэу. КъулыкъущIэхэр щыхъуа-
кIуэр уи лъэужьыр щыпхуэгъэ-
кIуэдыж телеграмырщ. Абы къы-
щыщIадзэнщ. Дауэ? ЗэкIэ къахуэ-
гупсысар ипэкIэ яIа унафэщIым и 
бзэгузехьэ «телеграмистым» езы-
хэм ящIэр кIэщIадзэурэ, ЛIыгъум - 
хэ я къуэр зэрымыпщIэгъуалэр 
цIыхубэм хагъэIуэнырщ. Хэт ищIэ -
рэ, «СМИ-м къызэрытрадзам ипкъ 
иткIэ» жаIэу, къралъэфэжьэнкIи 
мэхъу. Арат я къежьэкIэр Машэ 
иужэгъуа нэужьи, интернетым ис-
хэм иужьрей махуэхэм зэIэпах Ма-
рат и хъыбархэм. 

Зэрыгъэгушхуэжхэурэ, зым ад-
рейм щыгъупщэжахэр игу къе-
гъэкIыж, тхылъымпIэ гуэрхэр къы-
къуалъэфыжурэ сурэт трах, а псо ри 
Замир хурагъэхь. Маратрэ Машэрэ 
зыхуей хуэзауэ зэрызагъэпсэхум, 
езы тIури зэрызэкIупсым инстагра-
мым ущеплъыну ухуей? Ухуитщ! 
ЩIалэр ефэешхэ хэсу къызэрыфэм 
утригъэуну? Еплъ! КъикIухьу, ща-
хуэу, тхэуэ, еджэу, къафэу, сурэт 
зытригъэхыу, машинэм итIысхьэу, 
къикIыу, шхэуэ, ефэу - иджы хуэдэу 
зэи цIэрыIуатэкъым Марат. Зызы-
хъуэжар зы закъуэт. Щыхьым и 
 къуэр нобэр къыздэсым цIыхуфIи 
цIыху Iеи зэфыгъуэ ухыгъэм и 
гъэфIэным и сурэтым итамэ, иджы 
бзаджэ къызэрыгуэкIхэм бзаджэ-
наджэ дыдэ зэрыщыIэм псэ къахи-
гъэхьэжат. ЛIыгъум Марат игъэпщ-
кIуари, къидыгъуари, къигъэпцIари, 
иригъэукIари, езыр зытхьэлэ пэта-
ри, къезыгъэлари, IэщIэкIари зэрыб 
хьэрфкIэ къэщыпауэ интернетым 
зызыдиIуэнтIэф дурэшплIэрэш  
къэс къыщыкъуэхурт. Хэт ар къыв-
жезы Iэгъар адыгэр дыкIуэдыжыну?

Щыхьым лъэхъуэщым къыдиса 
Хьэбас и судыр Ростов щащIри къа-
утIыпщыжа къудейщ. Зэран къа-
хуэхъу къулыкъущIэ гуэр зрагъэу-
кIар «къыIэщIэщIам щIэпхъаджа-
гъэ зэрыхэмылъым къыхэкIыу» яу-
хеящ. Марат ибзри идыжат а Iуэхур. 
Мы щIалиплIми Хьэбас ямыIэу 
 хъунукъым. И бзэр ахъшэм къызэ-
ритIатэр зы, Марат зыри къызэры-
римыщIэжынур и фIэщ пхуэщIмэ, 
къэгъазэ зэримыIэнур - тIу. 

Утыку ихьапхъэу къащыхъухэм 
тхыгъэ къахэзыщIыкIыр Замирщ. 
ЩIалиплIым ахъшэ зэхадзэри, тхьэ-
махуэ къэс абы улахуэ щэху ират. 
КъэгъэнэIуапхъэ дэфтэрхэм я нэ-
хъыбэр къезыхьэлIэр Iэмырщ. Ру-
стам а тIур зэхуэмызэу зэпещIэ. 

 - И адэр сымаджэщым къыщIа-
шыжакIэщ, - Iэмыр Рустам теле-
фонкIэ йопсалъэ. - И хъыджэбзым 
урыс щIалэ гуэрым дэкIуэну зе-
гъэхьэзыр. Ар дауэ къыщыхъуну 
пIэрэ? 

- Замир жесIэн ари? - щIоупщIэ 
 Рустам.

- ЗэкIэ - хьэуэ. 
- Сыт узэжьэр? 
- Машэ и псэлъыхъум теухуауэ 

зыри сиIэкъым. ИтIанэ дыцIэнт-
хъуэнри хэлъщ. ЩIегъуэжмэ-щэ? 
Новиков Андрей. Полицэм и майор. 
БгъуэтIамэ, зыплъыхь. Урысщ, Май-
къалэ къудамэм и унафэщIщ. 
Куэдрэ зыщIыпIи зыщимыIэжьэу, 
къулыкъукIэ псынщIэу докIуэтей. Ар 
министрым бгъэдыхьэныгу хъун 
хуэдэу, хъыджэбзыр къытхуэгъэгуб-
жьамэ, дехъулIат. 

- ИтIанэ-щэ?
- ИтIанэ езы Марат къызыкIэлъи-

жыхьым и пащхьэ идукIауэ бжы. Ми-
нистрым игу зырригъэхьын пап-
щIэщ абы и адэр лъэхъуэщым щIри-
лъэфар. Апхуэдэфэ къызэрытри-
гъэуар къищIэмэ, махуэпс ири-
гъэфэнукъым. 

- Езы тIур зэгурыIуэрэ, уэрамым 
дыдаутIыпщхьэмэ-щэ?

- Сыт дызыхэкIыжынур? Дипло-
мыр уи жыпым илъкъэ? Полицэ 
 нэхърэ къэралыр нэхъ зыхуэныкъуэ 
щыIэкъым. 

- Ари пэжщ, ауэ…
- УукIытэу жумыIэ.
- Ари хэлъщ.
- ЩIэп щакIэщIэбдзэкIи уукIытэ-

рэ, щэхужыпщIэр щыдэбгъэуейм 
деж? 

- Тротил якIэщIэздзэу сегъаси 
сыу кIытэнкъым.

- Сыт тротил узезыхуэр? 
- Сэ сщIэрэ? Лагъымыпхъэ пщы-

кIутхум си ремонтыр къысхуищIащ 
жыпIауэ щытащ оперу ущылажьэм 
щыгъуэ. ИлъэситI хъуащ етIуанэ 
 къатыр зэрыдэсщIейрэ. Хьэмэмым 
плиткэ схурегъэдзакъым нобэр 
къыздэсым. 

- Сыт плиткэ зэрыпщIынур, 
иджыпсту пластик лъэщхэр щыIэщ.

- Абы дапщэ и уасэр?
- Нэхъ пудкъым, ауэ нэхъ дахэщ, 

кIэрыпIулIэнуи нэхъ тыншщ. 
- Машинэр езгъэщIыжмэ, и Iуэху 

зесхуэнщ абы. Сыт и цIэр пластик 
жыхуэпIэм?

- Iэджи щыIэщ. Сэ «вивальди»-р 
сигу ирохь. Блыным кIэралъхьэ па-
нель. 

- ЛъапIэ?
- Уей, мыпуд. Дапщэ зы нарко-

маным къеIыпхыр?
- Бгъэдэлъым елъытауэ, минищ е 

плIы. 
- МиниплI къеIызых плъэгъуа? Тху 

жыIэ. 
- ЛIо жыпIэкIэ, имыIэмэ?
- Абы имыIэм уи Iуэху хэлъкъым 

уэ. ЩагъэтIылъым деж уви, жэщу 
къэубыд, сурэт техи и пщэ гурыгъыр 
убыд. Си Iуэхущ къимыгъуэтмэ. 
Къэ зыщтэм имыIэмэ, зыгъэ тIы-
лъым къеIых. 

- СфIэгуэныхь мэхъу. Яшхын яIэ-
къым абыхэм. 

- Е, сыту уцихуэжь мыгъуэ уэ! Зэ-
зыхьэлIэм имыIэми, зыщэм иIэщ. 
Ахэр цIыхуу убжу ара уэ? Дэ да-
щхьэщыкIмэ, цырыцу зэпкърат-
хъынущ ахэр зыхэзыIухэм я фыз-
хэм.

- Щыгугъ, зэпкъратхъынщ. Езым 
зыхимыIуарэт! ЦIыхубзхэр зэкIэ-
лъыкIуэу ухуейкъэ? ЛIым зыхеIу, ар 
къезыщэр и фызым и ныбжьэгъущ. 
Сыту делэ мыгъуэ а гупыр. 

- Ахэр мыделэмэ, дэ дауэт дызэ-
рыхъунур? 

- Сигу къэкIыжа щIыкIэ. Замир 
 зыгуэрым дызэхуэгъазэ, жысIэн 
сиIэщ жиIэри къыхуитхащ. ФщIэIа-
мэ, къыджефIэ цIыхухэм лей къа-
темыхьэн щхьэкIэ жытIэри, хэд-
гъэIуатэкъэ? 

- Иджыри къэс сыкъыщIэбгъавэр 
сыт-тIэ, ар жумыIэу.

- Сэ сщIэрэ?
- Сыт-тIэ жэуапу иритар? КъыIиха 

и телефоныр? 
- СщIэкъым, жесIэн къыIихыну?
- ЖэрыжэкIэ. 
Замир и телеграм каналым 

зыпызыщIар езы Iэмырт. НэгъуэщI 
телефонкIэ. ЗэхащIыхь къомыр Ма-
рат жрамыIэжынкIэ гугъэжыртэ-
къыми, закъримыгъащIэу арат и 
 гъусэхэм. Езым жриIэжат псори 
 Марат. КъащIыхуитхари къыж ра-
Iэмрэ ящIэмрэ зэтехуэрэ зэте мы-

хуэрэ къищIэн папщIэт. 
Марат Налшык къыдэмыхьэж 

щIыкIэ лъигъэIэсат псори Iэмыр. 
ЩIалищым ягуэт хуэдэурэ, екIуэкI 
псори IуридзэжакIэт. Зы жьэкIэ 
 Марат и мащэр къатIу къызыфIэщI 
и гъусэхэм чэнджэщ ярет, адрейм-
кIэ - езы Марат и унафэхэр егъэза-
щIэ. Рустам и Iуэхур зэфIэкIащ. 
Иджыри къэс щхъухь зыщэхэмрэ 
ахэр зыкIэщIидзэхэмрэ къапыкI 
ахъшэмкIэ Марат дэгуашэу щытащ 
ар. Иджы апхуэдэ гуэр зэхищIыхьрэ 
пэт къаригъэубыдыну унафэ къы-
хуищIащ. Арат апхуэдиз чэнджэщ 
щIритыр. 

Пшапэр зэхэуащ. Рустам «и нар-
команхэм» яхэплъэну йожьэ. Мес, 
хущIэмыхьэу зэхэзекIуэ цIыхухэм 
зэрахэмыгъуащэр ящIэжу, уэра-
мыщхьэм къытохутэхэри, къатехьэ 
лейр яхуэмыхьыж хуэдэ, щхьэж и 
гъэтIылъыпIэм хуеунэтI. Дамэда-
зэхэр, гъуэмбхэр, кумбхэр, мывэ 
 дапхъэхэр - я ажал зыхэлъ «шы-
гъур» адэ-модэм телефон уэздыгъэ 
щIэгъэнакIэ къыщалъыхъуэ. Ахэр 
зыгъэтIылъа фызыжьри жейркъым. 
ЖьыщIыгъэ къыфIихыж хуэдэурэ 
шордакъым къытоувэри къахоплъэ. 
Рустам и машинэр щилъагъукIэ, и 
гур мэпсэхуж - хабзэр и телъхьэщ. 

Телефоныр къоуэ. Къэпсалъэр 
Iэмырщ. 

- КъэдаIуэ, щIалэфI. Унэ зехьэп-
щIэ къыпхуэзгъуэтащ. Къэрал 
Iуэхущ. 

- СынодаIуэ. 
- Иджыпсту Бжейкъалэ деж щIалэ 

гуэр гъуэгум къыщытехьэжынущ, 
мэракIуашхэ къикIыжу. Дэ ди мэ-
ракIуэр езыращ. ЗигъэIуну хуейщи, 
дыдэмыIэпыкъуу ядэркъым. Ар уна-
фэшхуэщ, умыбэлэрыгъ. Хьэбасрэ 
абы и ныбжьэгъу куржы щIалэ-
жьымрэ щыхьэту къыздэщтэ. Зы-
гуэр тIэкIу и машинэм къыщыб-
гъуэтмэ, аращ. Тутыни аркъэи ефэр-
къым, я фIэщ пщIыну гугъу хъунущ, 
хуэсакъ. Пхуэгъэшынэмэ, угуры-
Iуэнри хэлъщ. 

- Берд здэсшэ хъуну? 
- Хэт ухуейми, здэшэ. Ауэ, къыз-

жиIакъым жумыIэж, лъэужь къыу-
мыгъанэ.

- Еджэрэ? Лажьэрэ? Сыт хуэдэб -
зэ сызэрепсэлъэнур?

- ЩIакхъуэ егъажьэ жеIэри итщ. 
Ауэ Ницше еджащ, жи, къызжиIа-
къым жумыIэж. Дин зэрихьэркъым, 
хьэуэ. УрысыбзэкIэ епсалъэ, адыгэ-
бзэ тIэкIу къыхэбгъахуэми  хъунущ, 
ныкъуэкъуэн щIидзэмэ. Адыгэ джа-
нэ щыгъмэ, ущы мы дыхьэшх, мус-
лъымэн шухэм зы къуадзмэ, укъэсы-
жащ, абыхэм жьэ яIэщ иджыпсту. 

- Марат щыгъуазэ?
- Аращ зи унафэр. Гурыщхъуэ 

къытхуищI хъунукъым, еужьэрэкI. 
- СокIуэ. 
Рустам отделым Iухьэжри, гъуэгу 

къытеувэжа щIалэм и жыпым 
 ирилъхьэну къэлътмакъыр зэ кIуэ-
цIилъхьащ. Сытуи мэ Iей мыр. Лэ-
жьапIэ пэшым къыдыщIэс Берд 
къыздищтэри, Бжейкъалэ мэзым 
хэтIысхьауэ, Iэмыр зи гугъу ищIа 
 машинэ хужь цIыкIур къыкъуэ-
кIыным поплъэ. Зы сыхьэт ныкъуэ 
нэхърэ нэхъыбэ дэкIагъэнтэкъым, 
игъэхъур гъуэгум къыщытеувам. 

КъагъэувыIащ. Илъэс щэщI зи 
ныбжьын щIалэ сырыху кIыхьсолэ. 
Гупыжь Алим. ЗэрызэгурыIуам тету, 
Бердрэ Рустамрэ щIым ягъэгъуэ-
лъа щIалэм и нэзэрыхъэм я кIэра-
хъуэхэр траубыдауэ, Iуэхур зыIутыр 
къыгурагъаIуэ: 

- Алим, си къуэш, - жеIэ Берд. - Сэ 
щIэп зэрызумыхьэлIэри, тутын 
 къудей узэремыфэри сощIэ. Ауэ 
уэри сэри ди нэ вагъуэ дэзыгъэлъа-
гъужыфыну гуэрхэр къыпхуэарэзы-
къыми, удгъэтIыс хуэдэу зыдмыщIу 
хъунукъым. Узахуэ-укъуаншэ Iуэхум 
хэлъыжкъым. Иджыпсту «шыгъу» 
зэпхьэлIэу укъежьэжа хуэдэу, зы-
гуэрхэр пщытцIэлъынущ, къэнар уи 
машинэм итлъхьэнурэ къэдгъуэ-
тыжынущ. Умыгужьей, си къуэш 
цIыкIу. Алыхьым къыпхуимыуха 
къып щыщIынукъым, аращи, умы-
ныкъуакъуэу, дыгъэлажьэ. Дэри 
 дащыщщ уэ зи Iуэху зепхуэ 
адыгэхэм, унагъуэ къытщогугъ. Уэ 
ущIалэжьщ, лъэпкъым щхьэкIэ 
пщIэр пщIэуэ, дэIэпыкъуэгъуншэу 
укъагъэнэнкъым. Мазэ зы-тIу 
 уисыху укъацIыхунщ. Уэри цIэрыIуэ 
 ухъун щхьэкIэкъэ утыкум ущIилъэ-
дар? НтIэ, дэ пщIэншэу цIэрыIуэ 
удощI, уэ зэран укъытхуэхъуркъым, 
дызэгурыIуа? 

ИгъащIэм и нэкIэ щIэп илъэгъуа 
къыщIэкIынтэкъым а щIалэм. Ауэ 
зыри жиIакъым. Пхуэмыфащэ 
 къозыщIэр уи анэдэлъхубзэкIэ 
 къыщопсалъэм деж бзагуэ уохъу 
жаIэ.

- Мыр адыгэкъэ, - жыпIэнщ, си 
 къуэшыжь. - Берд лей зэрихьэ къу-
дейкIэ игу зэгъэнутэкъым, ар зэ-
рыпсапэр уи фIэщ имыщIмэ. - Папэ, 
телефоныщIэ къытхуэщэху, - жа-
Iэри, адыгищ щIэсщ си унэм, махуэ 
къэс гъэшхэн хуейуэ. Уэ лъэпкъыфI 
укъыхэкIащ, уэчылхэр куэдым то-
гушхуэ иджыпсту, зыгуэру укъыха-
шынщ. Дэ мы узижагъуэныр зи ма-
хуэм демыдаIуэмэ, фызым лъа-
пэкIэ дыкърихуэкIыу пщIантIэм 
дыдэсынуращ, губгъэн къытхуу-
мыщI.

(КъыкIэлъыкIуэнущ).

АБЫ и лъэныкъуэкIэ 2005 
гъэм щегъэжьауэ Нью-
Джерси щIыналъэм къы-
щызэрагъэпэща «Адыгэ 
щIэныгъэмрэ егъэджэны-
гъэ IуэхухэмкIэ фондым» 
иригъэкIуэкI лэжьыгъэш-
хуэр гъэщIэгъуэнщ. Амери-
кэм ущеджэнри IэщIагъэ 
щызэбгъэгъуэтынри къы-
зэрымыкIуэу гугъущ. IэщIа-
гъэ е щIэныгъэ нэхъыщхьэ 
щрагъэгъуэт еджа пIэ ущIэ-
тIысхьэныр хьэлъэ зыщIыр 
экзаменхэм я закъуэкъым, 
еджапщIэри лъапIэ ды-
дэщ. Псалъэм папщIэ, юрист IэщIагъэ 
зэбгъэ гъуэтыну ухуеймэ, ику иту доллар 
мин щэ ныкъуэ, дохутыру уеджэнумэ - дол-
лар мин плIыщI щIэптын хуей хъунущ. Къа-
лэжьыр зэрагъэзахуэу псэу адыгэ унагъуэ 
къызэ рыгуэкIхэм ар ятохьэлъэ, зыхуэ зэ-
фIэмы кIынури мащIэкъым. Мис мы Iуэху 
мыщ хьэпэр IэщIыб ящIын, адыгэ ныб-
жьыщIэхэр щIэныгъэншэ-лэжьапIэншэ 
мыхъун папщIэщ фондыр къыщIызэра-
гъэпэщам и лъабжьэ щIэлъ гупсысэр 
къэзыгъэщIари.

Мыхьэнэшхуэ зиIэ мы гукъэкIыр зейхэм 
ящыщщ Америкэм щыпсэу адыгэхэми, 
абы щеджэн-щылэжьэн гуращэкIэ кIуа ди 
лъэпкъэгъухэми ятемыплъэкъукIыу сыт 
щыгъуи я Iуэху щыгъуазэ зыхуэзыщI ди 
лъэпкъэгъу емышыжхэу Нью-Джерси 
 щIыналъэм щыпсэу дохутырхэу Шапсыгъ 
Ридуан, Хьэвэ Зиуар, Къазкъиш Фарукъ, 
Барэсбий КъахътIэн, Мэжаджэ Кушбий 
сымэ. ФIы щIэным хуэщIауэ псэу мы щIа-
лэхэр, зэрыгурыIуэгъуэщи, зэхуэзышар зы 
пщэрылъщ - щIэныгъэм и лъэныкъуэкIэ яч 
лъэбакъуэр адыгэ щIалэгъуалэм лъэпо-
щхьэпоуншэ ящыщIынырщ, а гъуэгур 
ящыгъэпсынщIэнырщ.

НыбжьыщIэхэм зыщIагъэкъуэн гура щэр 
къыхалъхьэу акъылэгъу щызэдэхъум, зи 
цIэ къитIуа щIалэхэм Фонд къызэрагъэпэ-
щащ, я лэжьапщIэм къыхагъэкIыр абы 
щызэхуахьэсу. Ахъшэр абы нэхъ хуэны-
къуэу къалъытэ унагъуэм хуагъэфащэрти, 
а щIыкIэм тету еджакIуэм дэIэпыкъуэгъу 
яхуэхъурт. Къыхэбгъэщыну хуэфащэу 
мыбы нэгъуэщI зы гъэщIэгъуэн хэлъщ: 
еджэныгъэ Iуэхум щхьэкIэ лэжьапщIэм 
сом къыхэбгъэкIыу Фонд зэхэпшэмэ, къэ-
ралым щызекIуэ хабзэм ипкъ иткIэ, ула-
хуэм хьэкъулэ трилъхьэркъым, къабзэу 
къыует.

Илъэс 16 хъуауэ Америкэм щылажьэ мы 
Фондым программэ зэмылIэужьыгъуэм 
тету Iуэху ещIэ. Фондым и лэжьыгъэр зыуб-
зыху хабзэм къызэрыхэщымкIэ, политикэ 
Iуэхухэм хыхьэркъым, къэралыгъуэм еп-
хакъым, ахъшэзэхэдзэрэ фIыщIэ Iыхьэ 
зэхэлъхьэкIэ лажьэу аращ. Ахъшэу зэхуа-
хьэсыр зэрагуэшынум, ар зыпагъэкIуэну 
проектхэм я унафэр зыщIыр Фондым и 
ГъэзэщIакIуэ гупырщ. Абы хохьэ цIыхуий - 
Нью-Йорк и Бронкс сымаджэщым уроло-
гиемкIэ и къудамэм и унафэщI, Корнель 
университетым и профессор Шапсыгъ 
 Ридуан, спорт медицинэмкIэ дохутыр, ней-
рофизиолог Уджыхъу Елдар, фошыгъу 
 узхэмкIэ дохутыр, эндокринолог СтIащ 
 Самир, биологие щIэныгъэхэм я канди -
дат, хущхъуэ щапIэм и унафэщI Пэрыт 
 Риммэ, сатуущIэхэу Барэсбий КъахътIэн, 
Курмэн Сухьэ, Мэжаджэ Кушбий, уэчыл 
ТIамжьыкъуэ Iэдэм сымэ. Фондым и па-
шэри, и мылъкур зэрызэрахьэ щIыкIэм 
кIэлъыплъри, ар зэзыгъэзахуэ бухгалтер -
ри пIалъэ пыухыкIам тету яхъуэж. Тхьэ-
мадэм и пщэрылъхэр дэтхэнэми зэры-
хуэгъэзэщIэнур, а IэнатIэр зы цIыхум и 
цIэм епхауэ щымытмэ зэрынэхъыфIыр 
Фондым хэт дэтхэнэми зэдащта Iуэху 
бгъэдыхьэкIэщ.

Иужьрей илъэсым Фондым и тхьэмадэр 
ТIамжьыкъуэ Iэдэмщ. Мы щIалэр уэчылщ. 
Езым къызэрыхигъэщымкIэ, ар еджапIэ 
щIэтIысхьэныр, еджапщIэр итыныр иджы-
псту зи пашэ хъуа Фондым и фIыщIэщ. 
Иджы езым лэжьыгъэ иIэ хъуащи, къи-
лэжьым мылъку хегъэкIри, Фондым хелъ-
хьэ, зэгуэр зыкъыщIэзыгъэкъуауэ щыта 
псапащIэ гупым ящыщ хъуауэ. Iэдэм Кон-
нектикут щIыналъэм щопсэу, абы що-
лажьэ.

Фондым и лэжьыгъэр щызэтраубла япэ 
махуэхэм щегъэжьауэ нобэр къыздэсым 
абы хэт, еши псэхуи имыщIэу и лэжьыгъэм 
зи Iыхьэ хэзылъхьэ, мызэ-мытIэу и тхьэ-
мадэу тета Шапсыгъ Ридуан зэрыжиIэм -
кIэ, Iуэху зытращIыкI проектхэм ящыщщ 
адыгэ унагъуэхэм къихъуэ сабийхэм я 
еджэныгъэм ипэ къихуэу хуэгъэтIылъэ -
ныр. Сабийм и ныбжьыр илъэсих мыхъу 
щIыкIэ адэ-анэм банкым ахъшэ хилъхьэ-
мэ, Фондым апхуэдиз хухегъэхъуэж. Ин-

вестицэкIэ зэджэ мы програ-
ммэм ипкъ иткIэ, банкым 
адэ-анэм халъхьэн хуей 
ахъшэр доллар миным къех, 
ар зыхухалъхьа сабийм и 
ныбжьыр илъэс 18 хъухукIи 
еIуси къыхахи хъунукъым, 
къы щы хахыжкIи зытрагъэ-
кIуэдэн хуейр сабийм и 
еджэныгъэращ. Илъэс 16-м 
и кIуэцIкIэ мы программэм 
апхуэдэ щIыкIэкIэ доллар 
мин хыщI халъхьа хъуащ.

Зи гугъу тщIа Iуэхугъуэм 
 къищынэмыщIауэ, Фондым 
и цIэкIэ стипендиехэр зэрат 

программи щыIэщ. Доллар мин, минрэ 
ныкъуэрэ, минитI хъууэ, щхьэж и зэфIэкIрэ 
и лъэкIыныгъэ елъытауэ, стипендиехэр ят.     
А стипендиер къахьын папщIэ студентхэр 
Фондым къызэригъэпэщ зэхьэзэхуэм хы-
хьэн хуейщ. Зэныкъуэкъум хэтыну гупыж 
зыщIа студентхэм пагъэувыр зы Iуэху за-
къуэщ: фIыуэ еджэн, къэхутэныгъэ лэжьы-
гъэхэр ирагъэкIуэкIын хуейщ. Мыбдеж 
къыхэгъэщын хуейщ зи гугъу тщIы къэ ху-
тэныгъэхэм адыгэ Iуэхум теухуахэри зэ-
рахэтым. Лъэпкъым и тхыдэм, и щэнхаб-
зэм хуэгъэзауэ ирагъэкIуэкI лэжьыгъэхэр 
 Фондым ипэ ирегъэщ.

СтIащ Самир зэрыжиIэмкIэ, Фондыр зэ-
рылажьэ илъэс 16-м къриубыдэу доллар 
мин щиблым щIигъуу стипендие 650-рэ 
ягуэшащ. Ахъшэр зратыр колледж е 
 университет щIэтIысхьауэ щеджэ студент-
хэращ. ЕджапIэм щIэсыхункIэ димыгъэ -
хуу зэхьэзэхуэхэм хыхьэурэ стипендиер 
къэ зыхьыфа адыгэ ныбжьыщIэ жанхэр 
щыIэщ.

«Нью-Джерси щылажьэ Адыгэ ФIыщIэ 
Хасэри хэтщ ди Iуэхум. Ди программэхэм     
я фIагъ адыгэ щIалэгъуалэм зэрекIыр 
 ялъэгъуащи, дзыхь къытхуащI, ахъ шэ зэ-
хэдзэм жану къыхыхьэ хъуащ. «ЗэдэщIэ 
щIэхщи, зэдэшхэ IэфIщ», жаIэ адыгэхэм, 
апхуэдэу дызэрызэкъуэувэфар, ди щIэб-
лэм и къэкIуэнур псоми ди зэхуэдэ Iуэху-
шхуэу зэрыщытыр къызыгурыIуэм я бжы-
гъэм кIуэ пэтми зэрыхэхъуэм дегъэгушхуэ, 
тщIэну дызыщIэхъуэпсхэм ятещIыхьа 
 программэхэм я зэхэгъэувэным дрегъэ-
гупсыс», - жеIэ Барэсбий КъахътIэн.

Фондым и стипендиер зыхуагъэфэща-
хэм я цIэхэр хабзэ хъуауэ махуэщI зэ хы-
хьэхэм къыщраIуэ, а щIыкIэм тетуи ягъэ-
гушхуэ, яIэт. Адыгэм дунейм щыцIэрыIуэ 
уэрэджыIакIуэхэр, къэфакIуэ гупхэр ира-
гъэблагъэурэ ныбжьыщIэхэм я цIэкIэ кон-
цертышхуэхэр ирагъэкIуэкI. Апхуэдэ зэ-
хыхьэхэм къримыхьэлIэ Америкэм щыпсэу 
ди лъэпкъэгъуэхэм щIагъуэ къахэкIыр-
къым, концертым щIыхьэпщIэу къыхэкIри 
Фондым макIуэ.

Нэгъабэ пандемием и ягъэкIэ апхуэдэ 
зэIущIэр ирамыгъэкIуэкIыфами, стипен-
дие тыныр зэпыуакъым. Мы гъэм стипен-
диер цIыху 26-м хуагъэфэщащ. Дунейр 
зэщIэзыщта узыфэм цIыхухэр зэхыхьэну 
Iэмал къаримыта пэтми, иджырей техно-
логием и Iэмалхэр халъхьэкIэрэ Фондым 
студентхэм я ГъэфIэж пшыхь дахэр ин-
тернеткIэ къызэригъэпэщат. Абы хэтат 
Адыгэ Республикэм и «Налмэс» къэрал 
академическэ къэфакIуэ гупыр, «Бзэра-
бзэ» и уэрэджыIакIуэ гупыр, Адыгэ Рес-
публикэм щIыхь зиIэ и артистхэу ЛIыбзу 
 Аслъэнрэ Апэнэс Астемыррэ, пшынауэ 
Джымыкъуэ Тамбий сымэ.

Интернетым и Iэмалхэр къагъэIэгъуэ-
кIэрэ мыпхуэдэ зэIущIэхэр зэращIым и 
фIагъи къэкIуэну къалъытэ Фондым и 
лэжьакIуэхэм. Къэрал зыбжанэм щыпсэу 
адыгэхэр зэрылъагъуну, еджэныгъэмрэ 
щIэныгъэмрэ теухуа программэм и гъу-
напкъэхэр зэIуигъэкIуэту адыгэ нэхъыбэм 
ялъэIэсыну Iэмал къыует. Зэрыхъури ара-
гъэнущ, Уджыхъу Елдар къызэрыхигъэ-
щамкIэ, Фондым и лэжьыгъэм зригъэуб-
гъуну хэтщ, Америкэм щыпсэу адыгэ 
 щIалэгъуалэм къищынэмыщIауэ, нэ-
гъуэщI къэралхэм щыпсэу ныбжьыщIэхэ-
ми ялъэIэсыну ягу илъщ.

Адыгэм ауэ сытми жиIакъым «ЩIэны-
гъэр мылъкущ» жиIэу. Зи зэхэщIыкIыр 
 лъагэ, акъыл жан зиIэ, дунейм и пIалъэм 
щыгъуазэ зыхуэзыщI цIыхум сыт щыгъуи 
пщIэ иIэу, утыкури ирату къекIуэкIащ. 
Иджырей дунейм щIэныгъэм гулъытэ хэ -
ха хуещI, еджэным, IэщIагъэ зэгъэ-
гъуэтыным мыхьэнэшхуи ирет. Я нэхъ 
 мащIэу бзитI-щы щызрагъащIэ, IэщIа-
гъитI-щы щызрагъэгъуэт нобэрей щы-
IэкIэм адыгэр хэпсэукIыну хуеймэ, иIэр зы 
гъуэгущ: щIэныгъэр мылъкуу къилъытэн 
хуейщ. А гупысысэр кIуэ пэтми адыгэ 
акъылым тепщэ зэрыщыхъум укIэ лъып-
лъы ныр гуапэщ.

ЩХЬЭЩЭХУЖ  Инал.

ЩIэныгъэмрэ гулъытэмрэ
Америкэм и Штат Зэгуэтхэм щыпсэу адыгэхэм я бжыгъэр цIыху мин 12-м щIи-

гъуркъым. Ди лъэпкъэгъухэм нэхъыбэу уащрихьэлIэр Нью-Джерси, Калифорние 
щIыналъэхэрщ. Зыхэс лъэпкъыбэм сыт щыгъуи къахэщ адыгэхэр дапщэщи щап-
хъэу къахьу, я цIэр фIыкIэ къраIуэу, пщэрылъ къыщащIыр щыщIэныгъэ имыIэу 
зэрагъэзащIэм, IэнатIэу зыпэрагъэувэм гу къабзэ-псэ къабзэкIэ зэрыбгъэдэтым, 
сыт хуэдэ Iуэхури ныкъуэ зэрамыщIым къыхэкIыу пщIэ къыхуащIу мэпсэу. Аме-
рикэм ис адыгэхэм къахэкIащ егъэджакIуэхэр, дохутырхэр, къэрал къулыкъу-
щIэхэр, хабзэхъумэхэр, нэгъуэщI куэди. Дэнэ щыIэми, адыгэхэр Iуэхум хуэIэижьущ, 
жылагъуэ лэжьыгъэми жану хэтущ зызэрагъэлъагъуэр. Къаплъэ нэхърэ къиплъ, 
жаIэ. Хамэ лъэпкъхэм къыхуащI пщIэм кIэрымыхуу, къафIэлIыкIыу зэрыщытым ди 
лъэпкъэгъухэм я пщэ къалэн тIуащIэ къыделъхьэ: ахэр зыхуэ сакъын хуейр гуа-
щIэдэкI хьэлэлым и закъуэкъым, атIэ къащIэхъуэ щIэблэм ират гъэсэныгъэми бгъэ-
далъхьэ щIэныгъэми я нэIэ тетын, «адыгэм хамэ бын иIэкъым» гупсысэм ири-
гъуэзэн хуейщ.

Щикъухьащ  адыгэр  дунеижьым

СтIащ Самир



Индексыр П 5894     Тираж 1.908      Заказ №379

Газетым Iэ традзэн хуейщ сыхьэт 20-м,
щытрадзар сыхьэт 20.00-рщ.

Номерыр «Адыгэ псалъэм» и компьютер 
IэнатIэм щагъэхьэзыращ.

ТЕЛЕФОНХЭР: редактор нэхъыщхьэм, секре-
тарым - 42-56-19; редактор нэхъыщхьэм и къуэ-
дзэхэм - 40-48-54, 42-63-64, 40-06-33; жэуап зыхь 
 се кре тарым - 42-22-82; секретариатым - 42-22-66.

КЪУДАМЭХЭМ: политикэмкIэ, жылагъуэмрэ 
лъэпкъ IуэхухэмкIэ - 42-22-86; къуажэ гъащIэмрэ 
эко номикэмкIэ - 42-57-59; щэнхабзэмкIэ -  42-75-36; 
хабзэхъумэ IуэхущIапIэ хэм ядэлэжьэнымкIэ - 
 42-60-53; узыншагъэр хъумэнымрэ экологиемкIэ - 
 42-22-89; егъэ джэ ны гъэмрэ щIэныгъэмкIэ -  40-15-31; 
хъыбарыщIэхэмкIэ - 42-22-88; зэдзэ кIакIуэхэм -          
42-21-88; корректорхэм - 42-60-27; ЭВМ-м и опера-
торхэм - 42-22-84; компьютер IэнатIэм - 42-26-41; 
сурэттехым - 42-75-78. 

Зы илъэсым газетыр 156-рэ къыдокI.

Теддзэ тхыгъэхэм къыщыхьа бжыгъэхэм, къыщаIэта 
Iуэхугъуэ хэм я пэжагъымкIэ ахэр зытхахэм нэсу жэуап яхь. 
Авторхэмрэ редакцэмрэ я Iуэху еплъыкIэр зэтехуэ зэпыту 
щыткъым.

Газетыр Iэ тезыдзахэм яхуэхьыныр и пщэ дэлъщ КъБР-
м федеральнэ пощт зэпыщIэныгъэхэмкIэ и управленэм.

Тел.: 76-01-28, 76-01-10 

Езыгъэтхахэр

Редколлегием хэтхэр:

Газетыр 2016 гъэм дыгъэгъазэм и 19-м Печатым и 
 хуитыныгъэр хъумэнымкIэ Къэбэрдей-Балъкъэр щIы -
на лъэ IуэхущIапIэм ПИ №ТУ07-00117-м щIэту ятхащ.

«Издательство «Южный регион» ООО-м щытрадзащ.
357600, Ставрополь край, ЕсэнтIыгу къалэ, Никольскэ уэрам, 5-А

360030, Къэбэрдей-
Балъкъэр Республи-
кэ, Налшык къалэ, 
Лениным и уэрам, 5

КъыдэзыгъэкIхэмрэ 
редакцэмрэ я хэщIапIэр

«Адыгэ псалъэ» 
га           зетыр КъБР-м и 
П а р  л а м е н т ы м р э 
Правительствэмрэ 
ирагъэтхащ (учре-
дителхэр).

Мы къыдэкIыгъуэм елэжьахэщ: жэуап 
зыхь   сек ретарым и къуэдзэ ДыщэкI Соня, 
редак тору Жыласэ Заурбэч, корректорхэу 
Нэу жьокъуэ Заирэ (1, 4-нэ нап.), Инэро-
къуэ Азэмэт  (2,  3-нэ нап.). КомпьютеркIэ 
га зе тым   и теп лъэр ящIащ Дол Маринэ, 
Бещ то Оксанэ,  сурэтхэм елэ жьар  Къарей 
Элинэщ.

Редактор нэхъыщхьэ
ХЬЭФIЫЦIЭ Мухьэмэд

ЖьэкIэмыхъу Маринэ (редактор нэ-
хъыщ хьэм и япэ къуэдзэ), Жыласэ 
 Заурбэч (редактор нэхъыщ хьэм и къуэ-
дзэ), Ширдий Маринэ (редактор нэхъыщ-
хьэм и къуэ дзэ), Къаншо къуэ Эллэ (жэуап 
зыхь секретарь), Къар дэн Маритэ, Къу-
махуэ Аслъэн, Нэ щIэ пыджэ Замирэ, 
Чэрим Марианнэ, Щхьэ щэмыщI Изэ.

Къэралыр  
къайзэвэкIрэ?

КъыкIэлъакIухьын  
хуэмейуэ


